
Umsebenti 1 

Fundza lendzaba ngaNokwanda bese uphendvula imibuto lelandzelako.

Nokwanda uhlala esigodzini saseShiselweni, 
endzaweni yaseMweni. Ufundza Form 5 
eHlathikhulu Central High lapho acala khona 
uma esuka eChrist The King Primary. Uyindvuna 
yebafundzi kulesikolwa. Nokwanda ubonakala 
kungatsi uneminyaka lelishumi ngenca yebuncane 
bemtimba wakhe. Ubese umuva nakakhuluma kutsi 
mudzala ngoba ukhuluma tintfo letinengcondvo 
ngaso sonkhe sikhatsi. Akwenteki abe khona 
kulabamikiswa ehhovisi lelisekela lathishela 
lomkhulu ngekubanga umsindvo. Uma bothishela 
babambe umhlangano, Nokwanda usebentisa 
lelitfuba kudadisha. Labanye bafundzi basuke 
babanga umsindvo, badlala. Phela Nokwanda uyati 
kutsi kufundza akudzingi kube nathishela ngaso 
sonkhe sikhatsi kuze kwenteke. 
Ngalolutsandvo lwakhe lwemsebenti wesikolwa 
labanyeti bafundzi bebahlalela kumhleba 
Nokwanda batsi utenta tsembekile, ufuna 
kwetsenjwa bothishela futsi utenta loncono. 
Noma ativa letinkhulumo akatinaki uchubeka 
kakhulu ngekutimisela asite nalabo labacela 
lusito. Ute umngani kulesikolwa lafundza kuso, 
sikhatsi lesinyenti uhlala ayedvwana. Bangani 
bakhe boSebe naTiti labafundza Form 5 eSalem. 
Labangani laba batimisela ngalokufanako 
emsebentini wesikolwa. Njalo nakuphuma sikolwa 
bayamelana, bahambisane ngoba bonkhe 
baseMweni. Nabahamba endleleni bacoca 
ngemsebenti wesikolwa kani labanye basuke 
bacoca tindzaba letingahambisani nemsebenti 
wesikolwa.
Kutiphatsa kahle kwaNokwanda kwenta bothishela 
bamkhetse abe Yindvuna yebafundzi nakafika 
kaForm 5. Ngekutimisela kwayo lentfombatana, 
yayivamise kuhamba embili icishe itsatse 
tonkhe tipho njalo nakuklonyeliswa labente 
kahle emsebentini wabo wesikolwa. Loko 
kwakubajabulisa kakhulu bothishela baze basho 
kutsi ungumholi webafundzi losibonelo lesihle, 
labangafundza lokunengi kuye labanye bafundzi. 
Bothishela bebahle bamcela Nokwanda kutsi asite 
labanye bafundzi ekufundzeni kwabo ngekutsi 
abachazele loko labangakuva. Bekabasita bonkhe 
bebeta kuye. Linyenti lebafundzi lebelita litewufuna 
lusito, bekuba ngulelo lebelifundza Form 3 naForm 
4. Bekawenta ngekutimisela lomsebenti wekusita 
bafundzi angakhononi, ikakhulu leti tePhysics 
neBiology. Bekwatiwa nje kutsi noma ungamvusa 
ngabani sikhatsi umnike iMaths naleti letimbili 
bekavele akunike malula timphendvulo. Labafundzi 
laba bebafuna kuphasa kakhulu. Nokwanda wate 

wavela emaphephandzabeni nakubomabonakudze 
ngoba aphumelele ngemalengiso wabehlula 
bonkhe eveni eluhlolweni lwaka Form 3. Wacala 
lapho-ke kwatiwa, nayo lendzawo yaseMweni 
yacala kwatiwa ngoba linyenti lebantfu eveni 
belingayati. Nebantfu baseMweni labahlala 
emadolobheni base bayacala kutiveta kutsi 
bekuchamuka kuyo Iendzawo.
Batsintfwa kubona intfombatanyana lephase 
kahle kangaka, lebuya endzaweni lesemakhaya. 
Kwakubuhlungu kutsi seyitawuyekela kufundza 
iseyincane kani nelikusasa layo liyabonakala kutsi 
lihle kakhulu. Phela bantfu labanyenti abakholelwa 
kutsi umntfwana lobuya endzaweni lesemakhaya 
angaphasa abehlule bonkhe eveni. Loku 
lokwentiwa nguNokwanda kwawushintja lomcondvo 
walabanyenti. Linengi lebantfu lalishaya lishayile 
tincingo litinikela ngekumbhadalela esikolweni, 
nangekumtsengela kwekugcoka nekudla ekhaya 
kubo. Labanye bebafuna kumtsatsa ayohlala 
nabo, kodvwa wala Nokwanda. Phela bebahlala 
bobabili nagogo wakhe ngako wakubona kungeke 
kulunge kutsi ehlukane naye. Gogo waNokwanda 
bekangakagugi kakhulu njengoba watalwa 
ngesikhatsi live litfola ndiphethe emaNgisini 
kodvwa bekangasuye umuntfu lophile kahle 
anesifo sematsambo nesenhlitiyo. Wacela kutsi 
loyo lofisa kumsita, amane amsitele khona ekhaya 
kagogo wakhe lobesangiko konkhe kuye, njengoba 
besekete batali. Nguye bekenta imisebenti 
leminyenti yasekhaya amnatsisa nemaphilisi. 
Ngelilanga letipho netinkhulumo Nokwanda 
watjela bafundzi ngetintfo letingabasita kutsi 
baphumelele ekufundzeni nasemphilweni wachaza 
kutsi kudadisha, kukhetsa bangani labakahle, 
kubuta kubothishela uma bangeva nakufundziswa, 
kuhlonipha bothishela nebantfu labadzala kutsi 
ngiko lokusikhiya sekuphumelela. Bekabatjela 
ngebumcoka bekuba neliphupho, asho kutsi 
nawuneliphupho wetama ngawo onkhe emandla 
kutsi ligcine liphumelele. “Mine liphupho lami kuba 
ngudokotela wenhlitiyo uma sengicedze kufundza. 
Ngiko-ke loku lokungenta ngingalali ngidadishe uma 
labanye balele kuze ngitophasa neliphupho lami 
liphumelele.” Bekasho kutsi tinombolo tabodokotela 
benhlitiyo tincane kulelive kantsi bantfu labagula 
ngenhlitiyo banengi kakhulu. Kugula kwagogo 
wakhe ngiko lokwamenta afune kuba ngudokotela 
wenhlitiyo. Bekanelitsemba lekutsi utawukhona 
kumelapha nase angudokotela. 

Ibhalwe ngu: Lungisa Dlamini

Umsebenti 1

Imibuto

(a) Bhala ligama lesikolwa lacala kufundza kuso Nokwanda.

  ............................................................................................................................................  [1]

(b) Yini leyenta Nokwanda abe ngumngani waSebe naTiti?

  ..................................................................................................................................................

  ..................................................................................................................................................

  ..................................................................................................................................................

  ............................................................................................................................................  [2]

(c) Nika tifundvo letimbili lebekatati kakhulu Nokwanda.

  ..................................................................................................................................................

  ..................................................................................................................................................

  ..................................................................................................................................................

  ............................................................................................................................................  [2]

(d) Chaza lamagama lalandzelako njengoba asetjentisiwe endzabeni.

 (i) kumhleba (indzima 2)

   ...........................................................................................................................................

   .....................................................................................................................................  [1]

 (ii) aphumelele ngemalengiso (indzima 3)

   ...........................................................................................................................................

   .....................................................................................................................................  [1]

(e)  ‘Kucela kwaNokwanda kutsi bamsitele ekhaya labo labafisa kumsita kusifundzisani ngesimilo 
sakhe’. Sekela imphendvulo yakho ngalokusendzabeni.

  ..................................................................................................................................................

  ..................................................................................................................................................

  ..................................................................................................................................................

  ..................................................................................................................................................

  ..................................................................................................................................................

  ............................................................................................................................................  [3]

[Sekukonkhe: 10]

Umsebenti 2 

Fundza lemivo yebantfu labane (A–D) labakhuluma ngekukhuphuka kwemali yekubhadala 
emabhasini, bese uphendvula imibuto lelandzelako.

A LETHU

Besesisidze kakhulu sikhatsi solo imali yekubhadala emabhasini ingakhuliswa. Besengimangele kutsi 
kuyoze kube ngunini solo banikati bemabhasi bangacatjangelwa kutsi imali labayibhadalisako ikhule 
nayo. Nyalo sesitawukhona kutsi emabhasi ahlale asesimeni lesikahle. Tsine banikati bemabhasi vele 
besisengakefiki lapho senetiseka khona ngako kufanele ikhuliswe imali yekubhadala emabhasini. 
Bosomabhizinisi labasacala nabafuna kutsenga ibhasi lenhle nalensha bacela emabhange abatsengele 
bese babhadala libhange kancane kancane ngemali letfolakala ngekulayisha bantfu. Uma ingasakhushulwa 
lemali yekugibela, utikhandza ungasakhoni kubhadala lesikweledi sasebhange, bese bayayitsatsa-
ke belibhange lebhasi usale ungenalutfo, lapho sewuluze ibhasi kanye nalemali lobesewuyibhadele. 
Nakwenteka konkhe loku kubese kubakhona labalahlekelwa ngumsebenti, kulambe bantfwana emakhaya. 

B  MUZI

Kutsi iyakhula noma ayikhuli mine anginandzaba nako konkhe loko. Kute lapho ngisitakala khona 
ngekukhuphuka kwemali yekugibela emabhasi ngoba angihambi vele ngemabhasi solo ngabakhona 
emhlabeni. Ngikhule ngitihambela nganati tami tinyawo ngitsatse tindlela letijubelako ngifike lapho 
ngiya khona. Loku ngikhuluma nje ngineminyaka lengu 60 kepha angeke sewuze usho ngoba umtimba 
wami ngawetayeta kuwushukumisa ngako kuhamba. Anginatsi emaphilisi esifo senhlitiyo, emadvolo 
nashukela ngoba angihambi ngebhasi. Uma ngidzinga kuya esibhedlela, ngivele ngihambe ngetinyawo. 
Kuye kungivise buhlungu kubona bantfu labancane sebakhala ngekutsi babulawa tinyawo, emadvolo, 
sifo senhlitiyo naleso semafutsa lamanyenti emtimbeni. Konkhe loku kuba ngumphumela wekuhamba 
ngemabhasi noma kukudvutane lapho kumele baye khona. Kumela ibhasi kungimoshela sikhatsi ngako-
ke ngivele ngihambe ngesikhatsi lesifunwa ngimi, hhayi ngesebhasi yona lesuka ngesikhatsi lesibekiwe 
endzaweni letsite.

C  THANDO

Angeke sikhone kuphila uma imali yekugibela emabhasi ime ndzawonye. Nanyalo beyisolo yagcina 
kukhuliswa eminyakeni lemibili leyengcile. Ngijabula kakhulu ngalokukhuliswa kwayo lemali. Phela bekutsi 
nasaletse imali layitfolile umholeli, ngivele ngisangane kutsi ngitawentani ngemali lencane kangaka. 
Ngacale ngacabanga kutsi bayayidla lemali. Lomunye waze watsi sewucabanga kuphuma kulebhizinisi 
etame lokunye. Ngulapho ngabona khona kutsi akusiyo inkinga yami ngedvwa, sonkhe siyakhala. Ngako 
kukhuliswa kwemali yekugibela emabhasi ngiyakujabulela kakhulu. Bekubayinkinga lenkhulu uma lebhasi 
seyidzinga emasondvo ngoba adulile, ungati kutsi imali utayitsatsaphi. Besengiphila ngekweboleka timali 
tebantfu khona ibhasi yami itochubeka ihambe. Kulesinye sikhatsi bewukhandza kutsi awutfoli lutfo ngoba 
yonkhe imali leyentiwe ngalelo langa seyisetjentiswe ekwetseni dizili. Kukhuphuka kwemali yekugibela 
kuyasijabulisa tsine banikati bawo.

D LAMAVUSO

Uyati mine angati kutsi ngitawutsini njengoba sekukhuliswe imali yekugibela emabhasi. Mine nebantfwabami 
labatsatfu sihamba ngawo emabhasi uma ngiya emsebentini nabo nabaya esikolweni. Lemali yekugibela 
beyivele ingikhalisa isengakakhuphuki. Nyalo loku seyikhuphukile ngiva ngishaywa luvalo ngoba sekusho 
kutsi labantfwana lababili labancane ngeke basaya esikolweni, kumane kuye lolomdzala ngoba yena 
wenta Grade 7. Naye utawutsi angacedza kubhala ayekele ngoba ngeke ngisakhona. Lenye inkinga kutsi 
njalo ngenyanga kufanele maketala wami aye esibhedlela ayokwelula ematsambo ephysio. Nalemali 
lengiyiholako yincane. Nekuyofuna umsebenti emafemini, ngeke kungisite ngoba kukhashane nasekhaya 
ngitatikhandza ngisebentela imali yekugibela. Kukhula kwemali yekugibela emabhasi vele angikujabuleli 
ngoba kutasiletsela kuhlupheka.

Lemibuto lelandzelako ingebantfu (A kuya ku D) labakhuluma ngekukhuphuka kwemali 
yekubhadala emabhasini.

Kulowo nalowo mbuto bhala feleba lofanele A, B, C noma D emugceni wetimphendvulo.

Ngubani umuntfu…

(a) Lochaza kutsi uhamba ngebhasi njalo nakaya emsebentini. ……………….. [1]

(b) Locabanga kutsi nyalo lamabhasi asatawuhlala asesimeni lesikahle. ……………….. [1]

(c) Loveta kutsi akazange sekayigibele ibhasi. ……………….. [1]

(d) Lotsi besekatikhandza asebentela tikweledi. ……………….. [1]

(e) Lotsi ibhizinisi yemabhasi inciphisa kweswelakala kwemsebenti eveni. ……………….. [1]

(f) Loveta kutsi imali yebhasi beyikadze yagcina kukhuphuka. ……………….. [1]

(g) Lokhala ngekutsi imali yebhasi beyivele iyinkinga isengakakhushulwa. ……………….. [1]

(h) Loveta kutsi besebatawulahlekelwa yibhizinisi. ……………….. [1]

[Sekukonkhe: 8]

Umsebenti 3 

Fundza lendzaba ngebuhle baseZulwini bese uphendvula imibuto lelandzelako. 

Utsi uchamuka eMbabane wehla intsaba Malagwane, ukhangwe tintsatjana nemadvwala kani usuke 
usengakaboni lutfo. Khona lapho emkhatsini waletintsatjana, kunendzawo lesitsite sonkhe singakanaki, 
yabe seyitfutfuke ngekushesha lokukhulu ngetakhiwo kanye nangalokwenteka kuyo. Lena yindzawo 
yaseZulwini. Indzawo yaseZulwini yatiwa mhlaba wonkhe ngoba ikhanga tivakashi letinyenti letisuka 
dvute nakhashane kwaleli laseSwatini. EZulwini utsi nawufika khona umangaliswe buhle betakhiwo. 
Kunemahhotela lasezingeni lelisetulu ngebuhle, ngekuhloba nangemphatfo yekwemukela tivakashi. 
Ayisatekwa yekudla lokuphekwa kulamahhotela. Utfola kunaloku kwesilumbi kanye nako kwesintfu.

Nawusuka eMbabane wehluka ngesekudla eMvutjini, utsatse umgwaco i-MR103 lokunguwona 
ukungenisa ekhatsi eZulwini. Usangena nje kulendzawo ucale ubone lihhotela leSibane ngesancele. Leli 
lihhotela lelisandza kwakhiwa. Nawufika kulo ukhangwa tihlahla netimbali letilihlobisile. Nawungena kune 
Wi-Fi yamahhala namabonakudze lone DStv. Kuphindze kube netindlu tekubambela imihlangano yebantfu 
labangefika ku200. Kunendzawo yekosa kanye neyekulungisa inhloko netingalo. 

Ungakahambi sigaba lesidze kusuka eSibane, ikhona lenye indzawo yekuphumula nekutichaza leyatiwa 
ngekutsi yiRoyal Swazi Spa nakhona uyatijabulisa ngekutsi udlale ligaluva. Usekhona kulendzawo 
yaseZulwini, kunalelinye libhilidi lelihle ngalokumangalisako lelibitwa ngekutsi yiHappy Valley Hotel 
and Casino. Leli lihhotela lelidzala lelakhiwe kabusha nga 2018 kwengetwa tindlu tekulala netindzawo 
tekudlela. Kulelihhotela kuphindze kube nendzawo letsengisa ema pizza lentiwa abemnandzi kakhulu. 
Yona-ke inayo nendzawo yekudlalisa bantfwana kanye nelidamu lekubhukusha. 

Eceleni kweHappy Valley kune-Gables lapho utfola tindzawo tekudlela netitolo letitsengisa tinhlobonhlobo 
tetintfo letidliwako, tekugcoka netasendlini. Kukhona naleto letitsengisa emakha lanukelela kamnandzi, 
letitsengisa imitsi yekwelapha kugula lokwehlukene nemanti lacilongiwe afakwa emabhodleleni 
akanokusho. Ikhona nendzawo yekushukumisa umtimba netindzawo tekutikhokhela imali uma ungafuni 
kungena ngekhatsi ebhange. Ngemuva kwe-Gables, Mantenga naye ukhona lapho kukhangiswa khona 
ngemasiko nemihambo yakuleli laseSwatini. Tivakashi tiye tikujabulele kuyobona umuti wesiSwati, kugidza 
nalokunye lokungumhambo wawo emaSwati. Uye ubeve sebasho kutsi lokunye lokwenta balitsandze 
lelive akusito letintsaba nekuthula kwalo kuphela, kepha nalendlela leligcina emasiko alo ngayo.

Akusibo lobuhle kuphela lobukhanga bantfu kuletindzawo leti, kepha labantfu labasebenta kuto ungatsi 
bandzawonye ngendlela labaphatsana kahle ngayo. Bahlala njalo bamamatseka lokwenta utivele 
wemukelekile, kungatsi usekhaya. Batinika sikhatsi nawe bakubingelele babute nemphilo naloko 
labangakusita ngako. Angikhulumi ke nawungasiye wakuleli laseSwatini, bese wetama kubaphendvula 
ngelulwimi lwesiSwati. Bavele bakhombise kukwemukela ngekuhlekelela lokunenjabulo kanye 
nekuhlonipheka.

Khona eZulwini uyakutfola lokuningi lokwakhiwe ngetandla. Loku kufaka ekhatsi emabhasikidi lentiwe 
ngetjani nangemagcolo etihlahla letitsite, imitsanyelo, tilulu kanye nekwekufaka timphahla letingcolile. 
Uyakutfola nalokwentiwe ngetingodvo nangematje. Loko kuvamise kutsi kube ngumfanekiso webantfu, 
tinyoni, tinja, emadvuba, emabhubesi netindlovu. Nemayadi lahlotjiswe aba mahle ayatfolakala kulendzawo 
yemisebenti yetandla. Tonkhe letintfo leti tenta tivakashi tingathuli ngendzawo yaseZulwini, kuphindze 
kusite kukhulisa umnotfo welive. Lobuhle balapha buhamba bufike nakuloyo longatange sekafike kubo 
ngoba letivakashi titsi nasetibuyele emaveni ato tifike ticocele tihlobo nebangani, nato tifise kuvakasha 
Eswatini. Ngiko nakunemigidvo letsite yelive lefaka ekhatsi umkhosi webuganu, umhlanga, iNcwala 
neBush Fire ukhandza tindzawo tekulala eZulwini tigcwele. Loko kwentiwa nangulokutsi letivakashi tivele 
tibhadalele kulala kuto kusenesikhatsi lesidze umgidvo ungakefiki. Bakwenta nje loko ngoba abafuni 
kungabi seZulwini uma bavakashele kulelive.

Ibhalwe ngu: Lindifa Motsa

Utawetfula umbiko ngebuhle baseZulwini. Bhala emanotsi ngaphansi kwaletihlokwana 
lotawukhuluma ngato.

(a) Lokwenta indzawo yaseZulwini ikhange tivakashi
 • Bumengemenge betakhiwo
 • Tintsaba emaceleni kwayo

  ............................................................................................................................................  [1]

(b) Lokutfolakala ngekhatsi etindlini telihhotela leSibane
 • Wi-Fi yamahhala

  ............................................................................................................................................  [1]

(c)  Lokukhangiswa kuMantenga

  ..................................................................................................................................................

  ............................................................................................................................................  [2]

(d) Lokwakhiwa ngemaSwati lokutfolakala eZulwini 

  ..................................................................................................................................................

  ............................................................................................................................................  [2]

(e) Lokuphakamisa umnotfo welive kulendzawo yaseZulwini

  ..................................................................................................................................................

  ............................................................................................................................................  [2]

[Sekukonkhe: 8]

Umsebenti 4

Fundza lendzaba ngaNjinga bese uphendvula imibuto lelandzelako.

Ngemuva kwemsindvo wekukhonkhotsa kwetinja, wachamuka Makhosi ahamba kancane abonakala 
kutsi uvuka ebutfongweni. Wabingelela labantfu lebebakhonkhotfwa tinja, wacela kutsi bamlandzele 
ayobangenisa endlini lapho bebatawuchaza khona kutsi bete ngani. Befika babeka lona bebametfwele 
base bahlala phansi batisho kutsi bachamuka kaShabangu eMbekelweni kamkhulu Madoda. Bachaza 
kutsi batocela lusito, bayetsemba kutsi batawusitakala noma kanjani. Bamtjela kutsi sebahambe tindzawo 
letinengi solo bafuna lusito kepha bangalutfoli, nalokutsi sebasebentise imali lenyenti kakhulu kepha 
kute umehluko. Sebabuya naseShiselweni endzaweni yaseMhlosheni lapho batsi bayefika bangakutfoli 
loko bebatjelwe kutsi batawentelwa kona. Achaza lamajaha kutsi akhandza babe Sgidi longazange nje 
sekatihluphe nekutsi abuke kutsi kugula kwasekumudle kanganani umnakabo. Wabamangalisa laba 
bakaShabangu ngoba wakhuluma liciniso lebebangakaligadzi nalelingakavami. Wabatjela kutsi angeke 
abe amosha sikhatsi sakhe kanye nemali yabo ngoba yena uyabona kutsi munye gobela longabasita 
kulokugula kwalomnakabo. Wabalayela kutsi ngubani wakabani nekutsi uhlala kuyiphi indzawo. Kungako-
ke sebefikile lapha kaDlamini noma sekubatsetse emalanga lamabili solo betama kufika khona.

Waphefumula Makhosi wakhipha umoya ngemuva kwekulalela loku bekushiwo ngeMabhele. Watibonela 
naye kutsi nembala uyise Njinga watiwa etindzaweni tonkhe takuleli, nekutsi lamajaha njengoba asefikile 
anelitsemba leligcwele kutsi sigulane sitawuphumula kuletinhlungu lebetisiphetse. Makhosi wase 
uyabatjela kutsi babe Njinga lekunguyena bete kuye bekasengekho, bekahambe ebusuku alandvwe 
bantfu balomunye umuti lodvutane ngale kwentsaba. Washo kutsi bebagadze kutsi kutawutsi nakucala 
kusa abe asabuyile, noko bekangafika noma nini loku besekukhanya ngephandle. Watsi asakhuluma 
wabe achamuka umuntfu lomdzala ahamba ashakutela naloku imilente yakhe yayingalingani. Ungatsi 
besekati kutsi kunebantfu lebamumele. 

Ekungeneni kwakhe wahlangabetwa nguye Makhosi amtjela ngesigulane. Watsi nakakuva loko wema 
wanikina inhloko wase uhlala phansi uyathula sikhashana. Wamchazela kutsi labantfu balapha nje 
balayelwe ngubabe Sgidi. Emvakwaleso sikhashana, wabuta indvodzana yakhe kutsi ngabe kukhona yini 
leyayibanike kona. Waphendvula Makhosi kutsi bekangeke acale ente lutfo ngaphandle kwemvumo yakhe 
ngoba wesabe kutsi usengakatetsembi kahle kantsi lomuntfu ugula kakhulu, kungahle kube nebungoti. 
Wase uyahamba uyawungena endumbeni lapho kwakunalabantfu bakaShabangu khona. Bekubonakala 
kutsi ukhashane ngemicabango. Wefike wabukisisa lona lobekadze akhala amemeta ngelivi lelincane 
lelihoshotako. Labebahamba nesigulane base bayamvusela, wathula wangabanaki.

Wase utsatsa timphahla takhe lasebenta ngato wagcoka alungela kona kwelapha sigulane. Uma acala 
kukhuluma, wabatjela kutsi uyabati wababona ephusheni alele. Babukana emehlweni laba bakaShabangu 
bamangaliswa kutsi ubabone bangakefiki nekufika. Lavuka litsemba kutsi nembala batawusitakala. 
Wakhipha tikhwama takhe, wakhipha ngakunye lokwakungekhatsi kuto wakubeka etikwelicansi labese 
uguca kulo. Sakhala kakhulu lapho sigulane. Abebonakala kutsi uyakhuluma noma angevakali kutsi utsini. 
Wabese ulayida lamanye emacembe washisa nemagcolo wase ucela kutsi baphume bonkhe atosala 
nesigulane. Nasebaphumile, wasondzeta lucetu lweludziwo lobeluvutsa kancane eceleni kwesigulane. 
Kwabindza kwatsi cwaka, kuvakala nje umsindvo wekuchuma nekubhoma kwaloku bekushiswa kanye 
neliphunga lako. Ngemuva kwesikhashana, kwevakala sigulane sesithimula singacedzi, Njinga wababita 
labobhuti balesigulane kutsi bangene. Ngulapho labamkhandza asaguce eceleni kwesigulane wase 
ubatjela kutsi sewuphilile lomnakabo, mane usetawuba bete emandla ngoba bekasagule sikhatsi lesidze 
futsi angasadli. Wesuka lapho wakhumula timphahla tekwelapha, watsi kubashiya kancane. Sigulane 
sasesihlahle emehlo simangala kutsi sikuphi saze sakhipha emagama labamangalisa bonkhe latsi “ngicela 
ninginatsise emanti lafutfumele.”

Ibhalwe nguCharles Moyo

Bhala sifinyeto ngalokwentiwa nguNjinga nakefika emtini wakhe kute kube ngulesikhatsi 
akhumula timphahla takhe tekwelapha. Sifinyeto sakho asibe ngemagama langu 80–90.

Utawutfola 9 wemamaki, kumaphuzu langu 9.
Utawutfola 3 wemamaki elulwimi nekumiswa kwesifinyeto.

Umsebenti 5

Esikolweni sakho bekufike balimisi batofundzisa ngebumcoka bekulima kudla lotakudla kunekutsi 
ukutsenge. Ufundze lokunyenti kuloku bekufundziswa. 

Bhala incwadzi ubhalele umngani wakho, umcocele ngalokufundzile ngebumcoka  
bekulima. Incwadzi yakho ayibe ngemagama langu 150–200.

Sebentisa lamaphuzu lalandzelako:
 • Tilimo longatilima endzaweni yakini
 • Bumcoka bekutilimela lotakudla
 • Lapho ungatfola khona lusito

Utawutfola emamaki langu 8 alokucuketfwe nemamaki langu 8 elulwimi nendlela yekwetfula.

Umsebenti 6

‘Imfundvo imcoka kakhulu kuletikhatsi lesiphila kuto.’ 

Bhala indzaba mphikiswano uvete umcondvo wakho ngemfundvo.

Indzaba yakho ayibe ngemagama langu 150–200.

Lemicondvo lelandzelako ingakunika umbono mayelana nalongabhala ngako, noko ukhululekile 
kusebentisa imibono yakho.

Imfundvo 
sisekelo salo 
lonkhe live 

Lofundzile 
nalongakafundzi 
sebayafanana  

Imfundvo sikhiya 
lesivula yonkhe 
iminyango 

Imphilo iyachubeka 
noma ute imfundvo 

Utawutfola emamaki langu 8 alokucuketfwe nemamaki langu 8 elulwimi nendlela yekwetfula.

